TALBA TAL-FIDILI
L-ERBGĦA TAL-IRMIED
Ċel: Il-Mulej jara dak li hu moħbi fil-qalb tal-bniedem. Hu sejħilna llum

permezz tar-rit tat-tberik u t-tqegħid tar-rmied biex nibdew din il-mixja

tagħna tar-Randan ħalli nikkonvertu u nitħabbu miegħu u ma’ ħutna.

Inressqu quddiemu t-talbiet tagħna bl-umiltà u l-ferħ, filwaqt li nafdaw filħniena

infinita tiegħu:

R/. Mulej, ikkonverti l-qlub tagħna.

1. Biex il-Knisja tħabbar u tiċċelebra l-maħfra ta’ Alla, u tkun fid-dinja

sinjal u strument ta’ rikonċiljazzjoni, nitolbu. R/.

2. Biex il-komunitajiet Insara li llum qed jibdew is-sawm imqaddes tar-

Randan, jagħrfu jaqsmu x-xewqat tal-qlub tal-bnedmin foqra u juru

solidarjetà magħhom, nitolbu. R/.

3. Biex il-foqra u dawk li jbatu jew li huma bla dar u bla xogħol jirċievu lkonfort

tal-aħwa permezz tal-opri tal-ħniena li aħna l-Insara nwettqu

magħhom, nitolbu. R/.

4. Biex is-sinjal tar-rmied imqaddes ifakkarna fil-ħajja li tgħaddi u fil-bżonn

li ma nintrabtux mal-ġid materjali imma nfittxu l-ġid li jibqa’ għal dejjem,

nitolbu. R/.

5. Biex matul dan ir-Randan aħna nagħtu widen għall-Kelma ta’ Alla, u

permezz tat-talb, tas-sawm, tal-karità u tal-ħniena, inġeddu l-wegħdiet talmagħmudija

tagħna u ngħixu fl-imħabba profonda lejn Alla u lejn l-aħwa,

nitolbu. R/.

Ċel: Missier qaddis, ilqa’ dawn it-talbiet tagħna fil-bidu ta’ din il-mixja tar-

Randan li jwassalna biex niċċelebraw il-misteru tal-Għid ta’ Kristu Ibnek.

Agħtina li nibqgħu fidili għall-impenji li bdejna b’dan l-att penitenzjali

tagħna, ħalli naslu għat-tmiem ta’ dan iż-żmien ta’ grazzja u niltaqgħu ma’

Kristu Ibnek li salvana bis-salib u l-qawmien tiegħu. Hu li jgħix u jsaltan

għal dejjem ta’ dejjem. R/. Amen.

TALBA TAL-FIDILI
IL-ĦAMIS WARA L-ERBGĦA TAL-IRMIED
Ċel: Il-Mulej jisma’ t-talb ta’ dawk li jagħrfu l-bżonn li jikkonvertu minn

kull ipokrisija u kontradizzjoni fl-imġieba morali tagħhom u jfittxu lġustizzja

tas-saltna ta’ Alla. Nitolbu flimkien u ngħidu:

R/. Mulej, għinna biex nimxu warajk.

1. Biex il-kelma tal-Papa li jgħallem il-valur tal-qdusija tal-ħajja, tal-libertà

tal-messaġġ tal-Evanġelju, u tal-paċi, tkun milqugħa mill-Knisja u biex ilpopli

kollha jilqgħu l-valuri umani tat-tagħlim tal-maġisteru tiegħu, nitolbu.

R/.

2. Biex dawk l-Insara li abbandunaw il-fidi u l-prattika ta’ ħajja reliġjuża

jerġgħu jsibu fina persuni li juruhom ħniena u jdawwluhom bl-eżempju biex

jiskopru mill-ġdid lil Kristu f’ħajjithom, nitolbu. R/.

3. Biex kull komunità Kristjana, li tinġabar madwar il-mejda tal-Ewkaristija,

turi solidarjetà u karità ma’ dawk li jbatu u mal-morda li jġorru ta’ kuljum

is-salib ta’ Kristu, nitolbu. R/.

4. Biex dawk li għażlu li jimxu aktar mill-qrib wara Kristu fil-ħajja

ikkonsagrata ma jibżgħux jagħtu xhieda kuraġġuża tal-misteru tas-salib blgħażla

ta’ ħajja umli, fqira u mimlija fedeltà lejn il-kunsilli tal-Evanġelju,

nitolbu. R/.

5. Biex permezz ta’ din l-Ewkaristija u tas-sawm tar-Randan aħna nimtlew

bil-ferħ fix-xhieda tagħna li nibqgħu fidili għall-impenji tal-ħajja nisranija,

nitolbu. R/.

Ċel: Mulej, qajjimna mill-indifferenza u l-għażż spiritwali li jwassalna għaddnub,

u agħtina li nilqgħu l-madmad ħelu tal-kmandamenti tiegħek u li

ngħixu fis-smiegħ tal-Kelma tiegħek u b’mod responsabbli nimpenjaw ruħna

fil-fidi tagħna fil-misteru tas-salib li jsalvana. Bi Kristu Sidna. R/. Amen.

TALBA TAL-FIDILI
IL-ĠIMGĦA WARA L-ERBGĦA TAL-IRMIED
Ċel: Alla ma jridx is-sagrifiċċju tal-kult materjali imma l-ħniena tal-kult

spiritwali tagħna. Nitolbuh biex il-penitenza tagħna f’dan ir-Randan tkun

sinjal konkret tas-sinċerità tal-qlub tagħna biex nikkonvertu u nkunu ħanina

bħalma hu ħanin il-Missier tagħna tas-sema:

R/. Missier ħanin, ismagħna.

1. Għall-ministri tal-ħniena u tal-maħfra tal-Knisja, biex f’dan iż-żmien tar-

Randan ifittxu bil-ħerqa li jwasslu lill-bnedmin l-aħbar sabiħa tal-ħniena tal-

Missier u jqanqlu fihom indiema sinċiera, nitolbu. R/.

2. Għall-mexxejja tal-popli, biex jaħsbu l-aktar f’dawk li huma bil-ġuħ talħobż

u bil-għatx għall-ġustizzja, u biex jaħdmu ħalli fis-soċjetà tiġi

mbiegħda l-miżerja u d-differenzi fit-tqassim tal-ġid materjali, nitolbu. R/.

3. Għall-bnedmin li jsofru l-ġuħ, il-gwerer, li huma immigrati u bla dar, jew

li tilfu x-xogħol, biex isibu mill-ġdid ħajja dinjituża li tixraq lil kull

bniedem, nitolbu. R/.

4. Għalina, biex f’dan ir-Randan nagħtu importanza lill-opri tal-ħniena lejn

dawk li huma foqra, morda jew li jinsabu f’kull xorta ta’ diffikultà, ħalli ssawm

tagħna jkollu valur quddiem Alla li jara dak li hu moħbi fil-qlub,

nitolbu. R/.

Ċel: Missier twajjeb, inti ma twarrabx il-qalb niedma u sogħbiena, għinna

biex nuru ħniena u mħabba lejn kull min ibati, ħalli l-prattika penitenzjali ta’

dan ir-Randan tkun togħġbok u aħna nagħtu xhieda ta’ fedeltà lejn Kristu lgħarus

li jistedinna għall-mejda tal-ġisem u d-demm tiegħu. Hu li jgħix u

jsaltan għal dejjem ta’ dejjem. R/. Amen.

TALBA TAL-FIDILI
IS-SIBT WARA L-ERBGĦA TAL-IRMIED
Ċel: Mulej, Missier qaddis, inti bgħatt lil Ibnek Ġesù biex isejjaħ lillmidinbin

għall-konverżjoni, nitolbuk tersaq qrib tagħna li għandna bżonn ilfejqan

tat-tabib tas-sema u qed nistennew li nieħdu r-ruħ bil-grazzja ta’ dan

iż-żmien qaddis tar-Randan:

R/. Mulej, għinna nikkonvertu.

1. Għall-Knisja, biex tkun fid-dinja għajn ta’ grazzja u ħniena lejn ilmidinbin

li għandhom bżonn tal-maħfra, nitolbu. R/.

2. Għal dawk li jaħdmu fl-amministrazzjoni tal-ġustizzja, biex japplikaw illiġijiet

tal-Istat b’mod ġust u moderat, filwaqt li ma jinsewx il-valur talħniena

li għandha dejjem takkumpanja l-ġustizzja lejn min hu ħati, nitolbu.

R/.

3. Għal dawk il-persuni li mhumiex kapaċi li jaħfru, biex iħallu l-Kelma ta’

Kristu tqanqalhom ħalli jifhmu li huma stess, qabel kulħadd, għandhom

bżonn tal-ħniena u tal-maħfra, nitolbu. R/.

4. Għal dawk li jinsabu fil-faċilitajiet korrettivi, biex is-soċjetà tgħinhom

jiċħdu għall-iżbalji li ikkommettew u jerġgħu jibnu ħajjithom mill-ġdid fuq

valuri ġodda, nitolbu. R/.

5. Għalina biex inħossuna midinbin li l-Mulej Ġesù isejħilna biex nimxu

warajh, u biex infittxu dejjem l-għajnuna tat-tabib tas-sema li ġie biex ifittex

mhux lill-ġusti iżda lil dawk li għandhom bżonn tal-ħniena tiegħu, nitolbu.

R/.

Ċel: Mulej Missier qaddis, inti taħfer il-ħtijiet tal-bnedmin u hekk twettaq ilwegħda

tiegħek li tbiddel l-art niexfa tal-qlub tagħna bin-nida tal-ħniena u lmaħfra,

ġeddidna bin-nifs tal-Ispirtu tiegħek biex nibdlu ħajjitna u nimxu

wara Ibnek Ġesù Kristu Sidna, li jgħix u jsaltan għal dejjem ta’ dejjem. R/.

Amen.
